Ստեղծագործության սուբյեկտի հիմնահարցը

1.Աստվա՞ծ /աստվածայինը/
2. Բնությո՞ւնը /գոյաբանական ստեղծագործություն/
3. Մա՞րդը /հոգևորը կամ հոգեկանը/
4. Հասարակությո՞ւնը / վերանհատականը/


1. Արդեն մեր լեզվամտածողության մեջ էլ Աստծո հոմանիշն է համարվում արարիչը, իսկ եվրոպական միջնադարյան գրականության մեջ /արվեստում, գիտության մեջ/ հանդիպում են բազմաթիվ անանուն ստեղծագործություններ, քանի որ այդ ժամանակներում հեղինակները համարում էին, որ իրենք սոսկ Աստծո խոսքը փոխանցողներ են: Առանձին ակնառու մտածողներ ևս տարբեր դարաշրջաններում համարել են, որ աստվածայինն է իրենց միջոցով արարում:

2.  Գոյաբանական ստեղծագործությունը բնության մեջ տեղիունեցող այն փոփոխությունն է, որը հանգեցնում է զարգացման: Այս մեկնաբանության համաձայնi կենդանիների նպատակահարմար գործունեությունը կարելի է համարել որպես ստեղծագործություն / ավելին, այն արդեն կապված է հոգեկանի դրսևորումների հետ/: « Բնության ստեղծագործություն»  արտահայտությունը անիմաստ չէ, այն նկարագրում է էվոլյուցիայի ընթացքում ձևավորված որակապես նոր երևույթներին, հատկանիշներին, ավելին,  համարվում է, որ բնության ստեղծագործության և մարդու ստեղծագործության միջև կա որոշակի պատմական հաջորդականություն և տրամաբանական կապ կամ ընդհանուր գենետիկական արմատներ / Բ.Մ. Ռունին, Յ.Ա. Պոնոմարյով/: Այս տեսակետի համաձայն ստեղծագործությունը հատուկ է և անկենդան բնությանը, և կենդանի բնությանը, որ այն գոյություն է ունեցել արդեն նախքան մարդու առաջացումը: Ըստ էության, մարդն էլ համարվում է այդ ստեղծագործության արդյունքը: Նման հայեցակետը կարելի է համարել պանկրետաիվիզմ:

Ստեղծագործությունը իրավամբ կապված է նորի առաջացման հետ, այն բոլոր դեպքերում և անհրաժեշտաբար ենթադրում է նորի առաջացում: Սակայն հարցն այն է, թե ստեղծագործությունը զարգացման որ տարատեսակն է, արդյոք ամեն մի նորի առաջացումը կարելի է համարել ստեղծագործություն: 
Այս իմաստով, ստեղծագործությունը զարգացման տարատեսակ է: Բնության մեջ նորի առաջացումը բնությանը հոգևորելու փորձ է: Մյուս կողմից, ակնհայտ է, որ մարդկային ստեղծագործությունը ինչ-որ իմաստով նմանակում է բնությանը, այսպես ասած, ընթանում է բնության հետքերով: Նյութական աշխարհում տեղի է ունենում պարզ կամ սոսկ զարգացում, իսկ հոգեկանի մակարդակում այն ընդունում է նաև ստեղծագործության ձև: Այսպես, հոգեկանի պարզունակ տարրերը հանդիպում են արդեն կենդանական աշխարհում /որոշակի մտածական ակտեր, հիշողություն, էմոցիաներ և այլն/, հետևաբար ստեղծագործության պարզունակ դրևորումներ կարելի է հանդիպել բարձրակարգ կենդանիների և թռչունների մոտ: Այդպիսի ստեղծագործության օրինակ է կենդանիների և թռչունների «ճարտարապետական-շինարարական» գործունեությունը, ինչպես նաև անմիջական բնազդային պահանջմունքների հետ անմիջականորեն չկապվող որոնողական ակտիվությունը /поисковая активность/: 

3.  Մարդու բնածին հատկություններից է ստեղծագործելու կարողությունը. այս պնդումը նշանակում է, որ բոլոր մարդիկ ի ծնե /բնազդով/ կարող են ստեղծագործել: Ինչպես նշում է ֆրանսիացի մտածող Գ. Բաշլյարը‵ մարդը հայտանգործություններ կատարող էակ է: Ստեղծագործության գենետիկական էության մասին է ՝խոսում արդեն այն փաստը, որ երեխաները ծնվում են արդեն որոշակի «մասնագիտացվածությամբ»‵ ստեղծագործական որոշակի ընդգծված կարողություններով: Ստեղծագործությունը գիտակցական գործունեություն է և անքակտելիորեն կապված է նպատակադրության հետ: Նպատակադրությունն էլ իր հերթին բացահայտում է ստեղծագործության սոցիալական բնույթը, այսինքն‵ այն հանգամանքը, որ ստեղծագործությունը կոլեկտիվ-սոցիալական պահանջարկ է: Այսպիսով, ստեղծագործության սուբյեկտը մարդն է և＇անթրոպոլոգիական, և＇սոցիալական իմաստով: Այն մարդուն ներհատուկ և նրան այլ էակներից տարբերող հատկություններից ամենախորքայինն է: Ըստ էության, քննարկման հարցը ոչ թե այն է, թե արդյոք բոլոր մարդիկ կարող են ստեղծագործել, այլ թե ինչ չափով են նրանք օգտագործում իրենց կարողությունը: Եվ միայն այս իմաստով կարելի է խոսել «ստեղծագործական կարողություններ ունեցող», «ստեղծագործող անհատներ» բնութագրիչները:
Ընդ որում, համոզմունքն այն մասին, որ միայն որոշ ընտրյալներ կարող են միայն ստեղծագործել, տեսության մեջ կոչվում է էլիտարիզմ: Իսկ ոչ ստեղծագործական մասնագիտությունների կամ անհատների առանձնացումը նշանակում է, որ այստեղ բավարար չափով չի օգտագործվում մարդկային էությունը կամ, որ նույնն է, աղավաղվում է մարդկային էությունը: Այս ամենը, իհարկե, չի նշանակում, թե մարդը դադարում է մարդ լինելուց, երբ դադարում է ստեղծագործելուց, այլ որ պարզապես նա չի ծառայում իր մարդկային բնությանը և կոչմանը, որ նա լրիվ չռեալիզացված անհատ է, որ նա չի կարողանում ձևավորել իր անհատականությունը և այլն:
Այստեղ կարևոր է նշել նաև ստեղծագործության, այսպես կոչված, հասարակական «գեների» մասին: Ճիշտ է‵ անհատականության մեջ ստեղծագործական կարողությունը դետերմինավորված է բնական նախադրյալներով կամ ի ծնե, սակայն հասարակական գործոնները կամ շարունակում ու զարգացնում են բնության դրվածքը կամ կործանում այն: Այլ կերպ ասած‵ ստեղծագործականի պատճառը բնության պարգևն է, իսկ պայմանը հասարակական է: 
Երբ պնդում ենք, որ մարդն է ստեղծագործության սուբյեկտը, ապա խոսքը գնում է ստեղծագործության վերացական սուբյեկտի մասին: Ստեղծագործության կոնկրետ-գործող-իրական սուբյեկտն է մարդը‵ իբրև անհատը, սոցալական, ազգային, էթնիկ, ռեգիոնալ /արևելյան, արևմտյան մտածելակերպ, հյուսիսային սառնարյունություն, հարավաին զգացմունքայնություն/ ռասայական, սեռային /սևամորթներների, կանանց աշխարհընկալման յուրահատկությունները/ միավորումները, մասնագիտական խմբերը, ընդհուպ մինչև համայն մարդկությունը‵ որպես հավաքական սուբյեկտ:
 Քաղաքակրթության պատմությունը ցույց է ցույց է տալիս, որ վերջինիս զարգացման տարբեր ժամանակաշրջաններում տեղաշարժեր են կատարվել ստեղծագործության սուբյեկտային դաշտում: Օրինակ, մեր դարաշրջանում ակտուալ է դարձել մասնագիտական-խմբային, սոցիալ-քաղաքական և ազգային-էթնիկական միավորումները:
Ինչպես գիտենք, ցանկացած երևույթի էությունը տրված է նրա գենետիկ դետերմինացիայում/պատճառահետևանքային հարաբերակցություն/, իսկ մարդկային կամ սոցիալական աշխարհում այն հարստացել է նպատակային դետերմինացիայով՝ որպես գենետիկ դետերմինացիայի գիտակցում: Վերջինս նշանակում է, որ հետևանքը նպատակի տեսք է ստանում, այսինքն՝ երբ գիտակցվում է պատճառի հնարավոր հետևանքն իբրև նպատակ: Իսկ նպատակի կազմավորումը արդեն նշանակում է որոշակի իմացություն տվյալ երևույթի և նրա գորշառնության մասին:  Մյուս կողմից, սոցիալական ֆենոմենում դետերմինացիան հարստանում է մեկ այլ  տարրով՝ մոտիվացիայով: Այն ևս դետերմինացիայի գիտակցման հետևանքով առաջացած գործունեության շարժառիթ է, այն է՝ թե որքանով են հա,աչժեք յերպով անձնավորվում նյութական և հոգևոր աշխարհի ներքին պահանջները: Մոտիվացիան գենետիկ դետերմինացիայի գիտակցումմնէ նպատակայինի մեջ: Սակայն ստեղծագործող անհատը միշտ չէ գիտակցում այդ մոտիվացան կամ նպատակային գործունեություն դժվար է անվանել նամանավանդ արվեստի գործերի ստեղծման գործընթացը: Սա վերաբերում է ինչպես անհատականի հետ առնչվող Զ. Ֆրոյդի անգիտակցականին և վերջինիս պանսեքսուալիստական մեկնաբանությանը, ինչպես Կ. Յունգի՝ կոլեկտիվ անգիտակցականին կամ արքետիպերին, այնպես նաև Կ. Մարքսի կողմից հիմնավորված հասարակական պրակտիկայի հետը՝ իբրև առավելապես չգիտակցված գործոնի ոչ միայն հումանիտար արժեքների ստեղծման, այլև գիտության ու արվեստի առաջընթացի համար:
Այսպիսով, ստեղծագործության սուբյեկտը անհատն է, սակայն ստեղծագործելու կարողությունը դետերմինավորված է սոցիալ - տնտեսական գործոններով:
«Ինչպիսի նյութական կամ սոցիալական պարգև էլ սահմանվի ստեղծագործական խնդիրը լուծելու համար, և սուբյեկտն ինչպիսի կրքով էլ մղվի նրա լուծմանը, նրա ցանկությունը չի բարձրացնի….. գեղարվեստական գլուխգործոցի ստեղծման հավանականությունը, որովհետև ինտուիցիան կլռի այնքան ժամանակ, քանի նրան չի ակտիվացնի ճշմարտության պահանջը »:
 
 Ստեղծագործական տաղանդը և պաթոլոգիան

Արդյո՞ք ստեղծագործելու առավելապես հակված մարդիկ հակված են նաև հոգեկան պաթոլոգիաների: Արդյո՞ք հանճարեղությունը հոգեկան խանգարում է կամ խելագարություն: Արդյո՞ք ստեղծագործական անհատները ավելի են հակված հոգեկան խանգարումների:

Հոգեվերլուծության պատմության մեջ ստեղծագործելու բարձր կարողությունները միշտ կապվել են այս կամ այն տիպի հոգեկան խանգարումների հետ. էպիլեպսիա, նևրոզ: Այսպես, էպիլեպսիայով հիվանդ էին Ալեքսանդր Մակեդոնացին, Հուլիոս Ցեզար, Պետրարքոսը, Նապոլեոնը, Դոստոևսկին, մելանխոլիայով տառապում էր Ռուսոն, պսիխոպատ էին Ժորժ Սանդը, Միքելանջելոն, Բայրոնը, Գյոթեն, շիզոֆրենիայով հիվանդ էին Պլատոնը, Դեկարտը, Նյուտոնը, Ֆարադեյը, Դարվինը, Կանտը, Նիցշե, հալյուցինացիաներ էին ունենում Բայրոնը, Գոնչարովը, ալկոհոլիզմով տառապել և թմրամոլներ են եղել Սոկրատեսը, Սենեկան, Ա. Պոն, Եսենինը, Չարենցը և այլն: Հայտնի են նաև ինքնասպանությունների դեպքեր. Հեմինգուեյ, Վան Գոգ, Չայկովսկի և այլն:
Այս երկու երևույթի նույնացմանը նպաստել է ոչ միայն առանձին հանճարեղ մարդկանց կենսագրությունները, այլև այն հանգամնքը, որ այս երկու երևույթներն ունեն միանման հատկություններ: Դրանք ենհեռավոր ասոցիացաների իրականացումը (պրոդուցիա), առարկայի ֆունկցիայի առանձնացումը և դրա նոր կիրառություն տալը: Արդյոք այս երկու փաստարկների հիման վրա կարելի է եզրակացնել, որ խելահեղությունը և հանճարեղությունը նույն բաներն են: 
Սա նույնն է, թե լինելով վայրենի մենք բոլոր խելագարներին համարեինք աստվածային շնչով օժտվածներ կամ չար ուժեր: Որտեղի՞ց է գալիս այս թյուրիմացությունը:
Սովորաբար օժտվածությունը և ստեղծագործական կարողությունները զարգանում են ավելի վաղ, քան հոգեկան հիվանդությունները (35 տարեկանից հետո):
Այս նույնացումը գալիս է նաև նրանից, որ սովորաբար մենք լեզվական դժվարություներ ենք ունենում նկարագրելու այն ամենը, ինչ անսովոր է, գերբանական և խելագար:  Մյուս կողմից, նրանց նմանությունները չեն սահմանափակվում միայն վերը նշվածով: 
Հանճարի և խելագարի նմանություններից է նաև անհարմարվողականությունը, որով նրանք դուրս են գալիս մեր սովորական հասկացման սահմաններից: Սակայն տարբերությունն այն է, որ խելահեղի ջանքերն անպտուղ են:
Ստեղծագործող անհատներին բնորոշ է չափազանց զգայունակությունը, անընդհատ անհանգստությունը, որոնք պատճառ են դառնում էմոցիոնալ խանգարումների համար, որն էլ խեղաթյուրում է իրականության <բնականոն> արտացոլումը և ստեղծում է նոր ընկալում: Սրանք էլ հաճախ շփոթվում են ոչ ադեկվատ և հիվանդագին ընկալումների հետ:
Ըստ Ա. Բերդյաևի՝ հանճարի կյանքին բնորոշ են «զմայլության և երանության ակնթարթները, բայց նրան անհայտ են անդորրն ու երջանկությունը. մշտապես գտնվում է ողբերգալից գժտության մեջ շրջակա աշխարհի հետ: բոլորին հայտնի է, թե ինչքան թաղծալից են հանճարների ճակատագրերը: Նույնիսկ այն հանճարները, որոնց կյանքն արտաքուստ երջանիկ է թվացել, ինչպես օրինակ Գյոթեինը և Տոլստոյինը, ներքնապես մոտիկ են գտնվել ինքնասպանությանը»: ԵՎ այդ դժբախտության պատճառներից մեկն այն է, որ հանճարները հենց այդպիսին լինեկու շներհիվ մենակ են . «Հանճարը չի պատկանում և ոչ մի սոցիալական խմբի… նրանում առկա է որոշակի մարգարեական տարր»:  

Մի բան պարզ է, որ այս ոլորտում և՛ հոգեբանական, և՛ սոցիոլոգիական համակարգված և ընդգրկուն հետազոտությունների պակաս կա, նամանավանդ, պնդելու համար, որ քննարկվող երկու երևույթները նույն հիմքն ունեն: Այն վկայությունները, որ սովորական մարդիկ հիվանդության կամ լուրջ վնասվածքներից հետո ձեռք են բերել արտասովոր և տաղանդավոր ընդունակություններ, բավարար չէ միանշանակորեն պնդելու համար, որ հանճարեղությունը առողջ վիճակից շեղման արդյունք է, այլ ոչ թե այս դեպքերում մենք գործ ունենք զուտ պատահակությունների հետ: Գիտնականների կենսագրությունները ցույց են տալիս, որ նրանցից ոմանք մանկության և դեռահսության տարիքում ոչնչով չեն փայլել, նրանցից ոմանք նույնիս մտավոր թույլ կարողություններով աշակերտներ են եղել դպրոցում, ապա առանց որևիցե տրավմայի կատարել են հանճարեղ բացահայտումներ գիտության ամենատարբեր բնագավառներում:


Հեղինակը և ստեղծագործական հակվածության աստիճանները

Տարբեր մարդիկ ստեղծագործական հակվածության տարբեր աստիճաներ ունեն: Ըստ ստեղծագործական կարողությունների նկատմամբ հակվածության աստիճանի՝ առանձնացնում են հետևյալ մակարդակները.
· ընդունակություն
· օժտվածություն
· տաղանդ
· հանճար
Ըստ ամերիկացի հոգեբան Հիլֆորդի՝ ստեղծագործողի կարողությունները ենթադրում են 6 հակվածություններ՝ մտածողության սահունություն, ասոցիատիվություն, արտահայտչականություն (էքսպրեսիվություն), ուշադրությունը առարկաների մի դասից մյուսը տեղափոխելու ընդունակություն, հարմարվողական ճկունություն, գեղարվեստական ձևին համապատասխան ուրվագծեր տալու կարողություն: Այս կարողությունները հնարավոր են դարձնում գեղարվեստական արժեք և հասարակական հետաքրքրություն ներկայացնող աստեղծագործությունների արարումը (արվեստի գործերի արարումը):
Օժտվածությունը ենթադրում է կյանքի նկատմամբ սուր հետաքրքրություն և ուշադրություն, ուշադրության արժանի օբյեկտներ առանձնացնելու ընդունակություն, երևակայության աշխատանքի արդյունքները՝ ասոցիացիաները և նոր կապերը, հիշողության մեջ մտապահելու կարողությունը: Օժտված մարդը ստեղծում է արվեստի գործեր, որոնք իրենց կայուն նշանակությունը չեն կորցնում տվյալ հասարակության զարգացման բավականին երկար ժամանակահառվածծի համար: Օժտված մարդու ուշադրությունը կամ հետաքրքրվածությունը առարկաների նկատմամբ նույնն է, ինչ գյուտարարի մոտեցումը:
Տաղանդը ստեղծում է գեղարվեստակ արժեքներ, որոնք ուեն ոչ անցողիկ ազգային, երբեմն նաև համամարդկային արժեք և նշանակություն: Շատերը կարծում են, որ տաղանդը միջակության և հանճարի միջև ընկած մի բան է այն իմաստով, որ նույնիսկ հանճարները երբեմն նախընտրում են այդ ավելի չափավոր տարբերակը ամբողջ կյանքը փոխել արվեստի հետ ծանր ճակատագիր է: < Ավելի լավ կլիներ չզարմացնեկ աշխարհին և ապրել այդ աշպարհում>:
Հանճարը ամբողջովին արտահայտում է իր ժամանակի էությունը, հաճախ չի տեղավորվում իր դարաշրջանի սահմաններում: Նա անցյալի ավանդույթները ձգում է  դեպի ապագան. այդ պատճառով մասամբ պատկանում է անցյալին, մասամբ՝ ապագային: Ժամանակակիցները  սովորաբար մինչև վերջ չեն կարողանում հասկանալ կամ չեն կարողանում սպառիչ պատկերացում կազմել հանճարի նշանակության և դերի մասին: Հանճարի ճանապարհը ամենօրյա բազմաչարչար և նյարդայնացնող աշխատամքն է (Հանճարը ստիպած է իր մեջ զարգացնի ավանակի նկատմամբ պաշտամունք): 
Հանճարը ստեղծում  է համամարդկային արժեքներ, որոնք վեր են ժամանակից և տարածությունից: 
Հանճարի էության մեջ բազմաթիվ են խորհրդավոր լեգենդները և շահարկումները, քանի որ հանճարեղությունը ենթադրում է <նորմայից շեղում>: Հանճարեղությունը քիչ է զուգակցվում խոհեմության կամ ողջախոհության հետ: Ընդհակառակը, այն հաճախ ենթարկվում է ուժեղ աֆեկտների և անխոհեմ կրքերի ազդեցության (Շոպենհաուեր): Սակայն գեղարվեստական հանճարեղությունը մտավոր պաթոլոգիայի կամ շեղումների տեսակ չէ:
<Արվեստը մեր հոգու մեջ մտցնում է կառուցվածք կամ կազմություն և կարգավորվածություն, այլ ոչ թե խառնաշփոթ և խանգարումներ> (Գոգոլ): Սա վերաբերում է և՛ ստեղծագործության ազդեցությանը, և՛ ստեղծագործական գործընթացին:

Արվեստագետի /ստեղծագործողի/ անհատական առանձնահատկություները

Մասնագիտական գրականության մեջ առանձնացվում են արվեստագետի անհատական հետևյալ առանձնահատկությունները՝ ստեղծագործական գործունեության մեջ ռացիոնալության և իռացիոնալության միավորելու և համատեղելու կարողություն, կարեկցելու զարգացած կարողություն, անդրոգենությունը որպես տղամարդկային և կանացի հատկանիշների համադրություն, աշխարհի նկաատմամբ սեր և արվեստագետի խորասուզվածությունը աշխարհի նկատմամբ սիրո մեջ:

Ստեղծագործական գործունեության մեջ ռացիոնալության և իռացիոնալության միավորելու և համատեղելու կարողություն
Արվեստագետը մի կողմից <խելագար> է, ով առաջնորդվում և տարվում է իռացիոնալ ազդակներով, ասենք՝ ներշնչանքով, իսկ մյուս կողմից, արհեստավոր է, ով անընդհատ մարզում է ինքնիրեն, իր կատարողական բանականությունը: Ներշնչանքը իռացիոնալ ազդակ է, որը դուրս է մղում ենթագիտակցությունից անհրաժեշտ կերպարները, սյուժեները և մեղեդիները, որոնք համատեղելով քրտնաջան աշխատանքի և արհեստավարժության հետ, ստեղծում են արվեստի գործը: Ներշնչանքը գործունեության է վերածվում ջամքերով, իսկ ջանքերը՝ հենց աշխատանքն է: 
Կարեկցելու զարգացած կարողություն
Կարեկցելու կարողությունը արտահայտվում է ոչ   միայն այլ մարդուն հասկանալու ունակությամբ, նրա ներաշխարհի խորքերը թափանցելով, այլև այս կամ այն հերոսւ հետ ինքնանույնացմամբ. մտացածին, հորինված դերերում ապրելու ընդունակությամբ: Ընդ որում, հոգու այդպիսի <վերամարմնավորումը> առաջ է բերում ստեղծագործողների մոտ հիվանդագին վիճակ, հոգու աններդաշնակություն: Արվեստագետի ինքնանույնացումը ստեղծագործության հերոսների հետ կարեղ ք առաջ բերել հոգեմարմնական հակազդեցություններ /Ֆլոբեր՝ հերոսուհի Էմմա Բովարի փունավորման հատվածը գրելիս մկնդեղւ համի զգացում/ :
Անդրոգենությունը որպես տղամարդկային և կանացի հատկանիշների համադրություն
Այն, որ սեռականը բնության մեջ առկա ամենազորեղ բնազդն է, կասկածից վեր է: Սեռականը շարունակում է կարեւոր մնալ նույնիսկ մարդկայնացված բնազդների աշխարհում: Ստեղծագործական կարողությունների բնածին նախադրյալը նույպես սեռականն է: Էրոսը /սեռական թե սեր/ ստեղծագործական հզոր ուժ է. «Սիրողը մշտապես հանճարեղ է, որքանով որ իր սիրո օբյեկտի մեջ հայտնաբերում է այն, ինչը թաքնված է ամեն մի չսիրողից» /Լոսև/: Ավելին, սիրողի ստեղծագործական հանճարը թե տաղանդը առավելապես արտահայտվում է նրանում, որ նա արարում է, ստեղծում է իրեն և միայն իրեն պատկանող կամ իրեն հասկանալի օբյեկտը:  
Շատ մտածողներ, այդ թվում Բերդյաևը, զարգացրեցին Պլատոնի այն գաղափարը, որ մարդու ստեղծագործականի գաղնիքը առնչվում է համարյա բոլոր հնագույն ժողովուրդների դիցաբանությունից եկոց նախամարդու երկսեռ վիճակի՝ անդրոգինիզմի հետ: Հայտնի է, որ հին հունակակն դիցաբանության մեջ Հերմոֆրոդիտ աստվածը՝ Հերմեսի և Աֆրոդիտեի տղան, երկսեռ էր՝ իր մեջ ներառելով և՛ տղամարդկային և՛ կանացի հատկություններ: Այս պատմությունն է ընկած Պլատոնի «Խնջույք» երկխոսության հիմքում: Ավանդության համաձայն՝ Զևսը մեծամտության համար պատժել՝ երկատել է երկսեռերին՝ անդրոգեններին:  Դրանով է պայմանավորված երկու սեռերի փոխադարձ ձգտումը մեկը մյուսի նկատմամբ՝ հանուն երբեմնի ամբողջության վերականգման: 
Անդրոգենությունը, ըստ էության, արվեստագետի բարձրագույն կարողությունն է սիրելու, կարեկցելու: Անհատը կարող է ունենալ միաժամանակ տղամարդկային և կանացի հատկանիշներ, երբ դրանց ցուցանիշները միաժամանակ բարձր են, ապա խոսքը գնում է  անդրոգենության մասին: Սակայն, օրինակ, <միջակ> տղամարդու և արվեստագետ տղամարդու տարբերությունը կարելի է բացատրել նրանով, որ /Մասլոու/ առաջինը համարում է, որ նա կամ տղամարդ է ամեն ինչում, կամ կին, և նա դատապարտված է ինքն իր հետ անընդհատ պայքարելուն և կանանցից օտարվելուն: Իսկ երկորդը ընդունում է իր երկակիությունը, և այդ պատճառով նրա աշխարհն ավելի բարդ է և խորը, ավելի արժեքավոր: Արվեստագետին բնորոշ հատկանիշներից են համարվում / Ֆ. Բայրոն/ ինտելեկտի բարձր մակարդակը, պերճախոսությունը, անհատական ազատությունը, ինքնարտահայտման հակումը, ազնվությունն ու անկեղծությունը, յուրահատուկ մտածողությունը /մտքերի համադրումը/ և այլն: 
Սերը, սեռականը և ստեղծագործական արարումը միասնություն են կազմում:

Տորրենսը առանձնացրել է կրեատիվ մարդկանց 84 որակներ և  բացահայտել, աոր դրանք ունեն հակադիր բնույթ: Այսպես, կրեատիվ մարդիկ, ըստ սոցիալական հարաբերությունների, բաժանվում են երկու խմբի՝ փակ ու օտարված խումբ և բաց ու շփվող խումբ: Տարածված կարծիք է, որ արվեստագետը փակ մարդ է, միայնակ, աշխարհից կտրված: Սակայն միայն այն արվեստի գործն է ճշմարհիտ, որտեղ հեղինակը ազատորեն արտահայտում է մտքերը, առանց գնահատականների / դատապարտելու կամ այլ/, վերստեղծում է աշխարհը՝ իր առավելություններով և թերություններով, ճշմարտացիորեն է ներկայացնում իր հերոսներին:
Անհատ արվեստագետի բացությունը ենթադրում է աշխարհի նկատմամբ վստահություն, այլ մարդկանց հասկանալու ցանկություն, ներկայի կամ կյանքի նկատմամբ սեր և հաճույք ապրել, կեցության էությունը հասկանալու ձգտում:
Աշխարհի նկաատմամբ սեր
Արվեստագետների, փիլիսոփաների, գիտնականների մեծ մասն առանձնացնում են բարձր մակարդակի հումանիզմով մինչև անգամ ինքնազոհողությամբ: Մասլոուի կարծիքով՝ դա սեր է, որը  <չի միջամտում և չի պահանջում, որն ընդունակ է հիանալ իր օբյեկտով հենց այնպես, առանց որևէ  եսասիրական նախագծի կամ նախահաշիվների>: Այդ սերն արտահայտվում է և ստեղծագործողի՝ իր հերոսների նկատմամբ վերաբերմունքում: 
Արվեստագետի խորասուզվածությունը աշխարհի նկատմամբ սիրո մեջ
Արվեստագետի խորասուզվածությունը աշխարհի նկատմամբ սիրո մեջ բխում է նրա այն առանձնահատկությունից, որ նա միշտ կարիք ունի <սուր ապրումների, տպավորությունների, էքստազի, զմայլանքի, հափշտակության, երանության և մեծագույն ուրախության ապրումներ>: Ստեղծագործականը մարդկայինում ամենամարդկայինն է, քանի որ նրա մեջ են ներառված մարդկային ամենաերջանիկ և ամենատառապալից զգացմունքները, ընդ որում իրենց ամենամաքսիմալ դրսևորումներում: Ստեղծագործական երկունքն ու էքստազն իրենց հավասարը չունեն երանության մարդկային էմոցիաներիր աշխարհում: «Ով ապրել է ստեղծագործական հաճույք, նրա համար բոլոր մնացած հաճույքներն արդեն գոյություն չունեն»: Արվեստագետի համար կարևորն այն է, որ նա կարողանա հասկանալ և օգտագործել իր ապրումները, առաջ տանել ստեղծագործական պրոցեսը, ստիպի երևակայությանը աշխատել, որպեսզի ստեղծագործի:
Արվեստագետի մոտ զարգացած է աջ կիսագունդը, քանի որ այն աշխատում է կերպարներով-պատկերներով, կապված է ինտուիտիվ պրոցեսների, անգիտակցական աշխարհի և զգացմունքների հետ, այն ավելի <անկեղծ> է /քանի որ ստի համար պատասխանատու է ձախ կիսագունդը/:
Արվեստագետին բնորոշ է անընդհատ անհատական զարգացումը որպես սեփական թերությունների նկատմամբ անսասան պայքար:













Գեղարվեստական իդեալ և գեղարվեստական ստեղծագործությունների գնահատումը

Արդյոք գեղարվեստական ստեղծագործությունները կարելի է գնահատել և ստորադասության մեջ դնել, թե դրանք համահավասար են: Դիտելով կամ ուսումնասիրելով արվեստի ստեղծագործությունները մենք շարունակ դատողություններ ենք անում: Իսկ որն է այդ չափանիշը որով մենք առաջնորդվում ենք մեր գնահատականներում, կարող է գոյություն ունենալ այդպիսի ի չափանիշ:

Ստեղծագործության արդյունքն իդելական է, երբ այն համապատասխանում է արվեստագետի ընտրած իդեային: Միթե սրանից չի բխում, որ նվազ կարևոր է իդեայի ընտրությունը, որ այն ընդամենը ճաշակի հարց է: Արվեստագետները ըստ իրենց բնության տարբեր են և հետևաբար նրանք միևնույն առարկայից ազդվում են տարբեր կերպ, նրա մեջ առանձնացնում են տարբեր հատկանիշներ, կազմում են տարբեր իդեաներ /Շեքսպիր Արքա Լիր, Բալզակ Հայր Գորիո /հայրեր/, Լեոնարդոյի և Միքելանջելոյի Լեդաներ/: Որին տալ գերադասություն: Որ հատկանշն է բարձրագույնը. երանության հորդառատությունը, ողբերգության մեծությունը, հպարտությունը, թե համակրության խորությունը, առողջ բանականությունը, նուրբ դյուրազգացողությունը, կենդանական ուրախությունը: Բոլորն էլ մարդկային են, համապատասխանում են մարդկային էության որևէ կողմին, կյանքի նկատմամբ եղած բոլոր մեծ միտումներն էլ ունեն իրենց արժեքը: 
Մարդկային երևակայության զանազան գործերը, ինչից էլ որ դրանք ոգեշնչված լինեն և ինչ ուղղություն էլ, որ արտահայտեն, իրենց տեղը գտնում են գեղարվեստի մեջ: 

Սակայն ինչպես իրական աշխարհում, այնպես էլ արվեստում արժեքները զանազան են, կարգավիճակներն էլ տարբեր: Մեծամասնությունը ընդունում է, ասենք, որ բոլոր բանաստեղծերի մեջ ամենահանճարեղները Շեքսպիրն ու Դանթեն են, կոմպոզիտորների մեջ Մոցարտն ու Բեթհովենը, մեր դարի գրողների մեջ Գյոթեն, Վենետիկցիների համար ստեղծագործողների մեջ առաջին տեղում է Տիցիանը, ֆլամանդացիների համար դա Ռուբենսն է, ֆլորենտացիների համար իտալական վերածննդի երեք հանճարները և այլն: Իսկ ինչպես է տեղի ունենում արվեստագետի կամ նրա ստեղծագործությունների գնահատումը: Նախևառաջ, արվեստագետի ժամանակակիցներն են միանում նրան գնահատելու համար. տարբեր ճաշակներ, խառնվածքներ, նախապաշարմունքներ միմյանց հետ պայքարելով կամաց-կամաց ձևավորում են վերջնական կարծիքը, որն ավելի է մոտեցնում ճշմարտությանը: Որից հետո ուրիշ դար է սկսվում, հետո նորը և այսպես շարունակ վերանայվում են ստեղծագործությունները: Երբ որ ստեղծագործությունը, այս եղանակով դատարանից դատարան անցնելով, դուրս է գալիս միատեսակ որակված և դատավորները համաձայնում են միևնույն վճռի հետ, հավանական է, որ ճիշտ է դատավճիռը: Մյուս կողմից, ողջախոհության հեղինակավորությանը ավելանում է գիտության հեղինակավորությունը. քննադատը գիտակցում է, որ իր ճաշակն արժեք չունի, որ ինքը պետք է վերանա իր անձնական սահմանափակումներից և նույնանա այն մարդկանց հետ, որոնց մասին պետք է դատի: 
   
Այսպիսով, ստեղծագործությունը իդելական է, երբ այն համապատասխանում է իդեային: Գեղարվեստական ստեղծագործության նպատակն է տիրապետող դարձնել որևէ նշանակալից հատկանիշ: Ինչքան ստեղծագործությունը մոտենում է այդ նպատակին, այնքան այն կատարյալ է:Այլ կերպ ասած ստեղծագործությունը իդեալական է, եթե այն բավարարում է երկու պայմանների, որ հատկանիշը հնարավորինս նշանակալից լինի և հնարավորինս տիրապետող կամ բարերար:

Ինչպես իմանալ որ հատկանիշն է առավել կարևոր, որը ոչ: 
Բնական գիտություններն այս հարցի ուսումնասիրության մեջ բավականին առաջ են գնացել: Խոսքը վերաբերում է հատկանիշների ստորակարգության սկզբունքին. այն հատկանիշներն են առավել կարևոր, որոնք ավելի լավ են դիմադրում արտաքին ազդեցություններին:
Թե պատմության և թե բնապատմության մեջ առաջնակարգ կարևորությունը պատկանում է ամենակայուն հատկանիշներին, իսկ վերջիններիս կայուությունը պայմանավորված է, որ դրանք  ամենատարրական, ամենաներքին հատկանիշներն են: Դրանք այն սկզբական տարրերն են, որոնցից հետագայում ածանցվում են մյուսները: Որքան տարրական է հատկանիշը, այնքան նրա ազդեցությունն ավելի ծավալուն է: Եվ ինչքան նրա ազդեցությունը ծավալուն է, այնքան այն կայուն է: Տարրական հատկանիշներն ամենանշանակալիցներն են. լեզվի կառուցվածքը, առասպելի տեսակը կարող են որոշել կրոնի, փիլիսոփայության, արվեստի և հասարակության ապագա ձևը:  
Հատկանշների այս հիերարխիային համապատասխանում է գեղարվեստական ստեղծագործությունների հիերարխիան. որևի ստեղծագործության մեջ ցուցադրված հատկանիշը որքան կարևոր է, այնքան այն ավելի արժեքավոր է: 
Այսպիսով, եթե դիտարկենք մարդկային պատմության ընթացքը, ապա կտեսնենք, որ ժամանակի ընթացքում մարդկային որոշ հատկանիշներ կայուն են մնում, որոշները արագ փոփոխվում: 
Մարդու հոգևոր կյանքի վերնաշերտը կազմում են բարքերը , գաղափարները, հոգեկան որոշ վիճակները, որոնք տևում են երեքից չորս տարի: Դրանք մոդայի արգասիքն են: Սրան համապատասխան ստեղծվում է, օրինակ, մոդայական գրականությունը: Դա ռոմանսն է, ֆարսը, նորավեպը: 
Ապա գալիս են հատկանիշների առավել կայուն խավ, որը տևում է քսան, երեսուն, քառասուն տարի: Խոսքը վերաբերում է մի սերնդի զգացմունքներին և գաղափարներին, որոնց հիման վրա ստեղծված արվեստը անհետանում է սերնդափոխության ժամանակ: Առանձին սերնդի համար գլուխգործոցներ համարված գեղարվեստական ստեղծագործությունները ավելի տևական են, քան վերը նշվածները, սակայն հետո դրանք դառնում են զուտ պատմական վավերաթղթեր:
Հատկանիշների երրորդ խումբը տևում է մի ամբողջ պատմական ժամանակաշրջան, ինչպես միջին դարերի, վերածննդի կամ դասական ժամանակաշրջանները: Այսպես, Շեքսպիրի մոտ խեղկատակներն այլևս չեն զվարճացնում 
Եվ վերջապես ցանկացած ժողովրդի զարգացման պատմության ընթացքում կարելի է առանձնացնել հատկանիշներ, որոնք կայուն են մնացել մինչ օրս, որոնք համարվում են այդ ժողովրդների բնութագրիչները: Այս բնազդները և ունակությունները գտնվում են նրանց արյան մեջ: Ֆրանսիացիների նախահայր գալլիացիների մասին հռոմեացիները ասում էին, որ նրանք հպարտանում են երկու բանով արիաբար կռվում են և ճարտար խոսում են, իսկ ժամանակակից ֆրանսիացիները պահպանել այդ այդ երկու հատկանիշները: Այդպես էլ բոլոր մեծ ստեղծագործություններն իրենցից ներկայացնում է յուրահատուկ ամփոփումներ, որոնք ներկայացնում են մերթ պատմական շրջանի գլխավոր գծերը, մերթ ցեղի հիմնական բնազդները և կարողությունները, մերթ համամարդկային որևէ բեկոր և այն տարրական հոգեբանական ուժերը, որոնք մարդկային իրադարձությունների վերջին հիմունքներն են:  Այս տեսակ երկերը ավելի երկար են ապրում, քան այն դարը և այն ժողովուրդը,  որը դրանց արտադրել է: 
Այսպիսով, համապատասխանություն գոյություն ունի բարոյական արժեքների և գեղարվեստական արժեքների միջև:

Ցանկացած հատկանիշ կարելի է քննարկել ոչ միայն այլ հատկանիշների հետ համեմետությամբ /ավելի երկարատև, ավելի կայուն/, այլև ինքն իր հետ ունեցած առնչությամբ, այսինքն‵ իրենք իրենց թողնված , ինչքան առավել կամ նվազ լիակատարությամբ հասնում են իրենց ոչնչացման կամ իրենց սեփական զարգացման‵ այն անհատի կամ խմբի ոչնչացմամբնկամ զարգացմամբ, որոնց մեջ հանդիպում ենք դրանց: Այստեղ մենք կքննարկենք բնության նպատակի և բարոյականության արվեստի հետ:

Ուրեմն, խնդիրն ապրելն է: Քանի որ մարդն իր կյանքի ընթացքում կամ ճանաչում է կամ գործում, նրա մեջ երկու գլխավոր ունակություններ կարելի է տարբերել‵ միտքը և կամքը: Հետևաբար, կամքի և մտքի այն բոլոր հատկանիշները, որոնք մարդուն օգնում են գործունեության և ճանաչողության մեջ բարերար են, իսկ հակառակները‵ վնասակար:  
Համապատասխան բարոյական արժեքներին դասակարգվում են նաև արվեստի գործերը.  բարերար հատկանիշ արտահայտող ստեղծագործությունը գերազանցում է վնասակար հատկանիշ արտահայտողին:  Այդ աստիճանակարգումը ցույց տանք գրականության օրինակով: 
Ամենաստորին աստիճանի վրա գտվում են այն տիպերը, որոնք արտահայտվում են ռեալիստական գրականության, կատակերգական թատրոնի մեջ /սահմանափակ, ստահակ, եսամոլ, թույլ և հասարակ անձնավորությունները/: 
Աստիճանակարգման հաջորղ մակարդակին գտնվում են դրամատիկական կամ փիլիսոփայական գրականության սովորական թեմաները: Այս կերպարներին կարելի է գտնել հունական, իսպանական, ֆրասիական գրողների մոտ /Դոն Քիշոտից մինչև Մադամ Բովար/, որոնք ցույց են տալիս մարդու անհամերաշխությունը ինքն իր հետ և աշխարհւ հետ, կրքի կամ իշխող գաղափարի տիրակալությունը. Հունաստանում‵ գոռոզություն, ոխակալություն, ռազմաշունչ կատաղություն, փառասիրություն, որդիական վրեժխնդրություն, բնական  և ինքնաբուխ բոլոր զգացմունքները, Իսպանիայում և Ֆրանսիայում‵ ասպետական պատիվը, հոգեզմայլ սերը, կրոնական մոլեռանդությունը, միապետական և ստացական բոլոր զգացմունքները, իսկ մեր 20-րդ դարի Եվրոպայում‵ ինքն իրեն և հասարակությունից դժգոհ մարդու սքողված հիվանդությունը: Սրանք ամենախոր տեսակի գրական երկեր են.. նրանք մյուսներից ավելի լավ ձևով են բացահայտում կարևոր հատկանիշները և  մարդկային բնության ամենախոր ծալքերը: Նրանց ընթերցումը տալիս է մի տեսակ հոյակապ հուզմունք, որ մարդը թափացել է իրերի գաղտնարանը և տեսել է մարդկային հոգին, հասարակությունը, պատմությունը: Սակայն դժնդակ է այդ հուզմունքը, քանի որ ականատեսն է բազմաթիվ թշվառությունների ոճիրների, բախվող կրքերի:
Մի աստիճան բարձր գտնվում են կատարյալ անձնավորությունները, իսկական հերոսները /դրամատիակական գրականություն/: Իդեալական կերպարները զարգացած հասարակություններում չեն ծնվում, այլ դյուցազնական և ժողովրդական գրականության մեջ են ի հայտ գալիս, երբ անփորձությունը և անգիտությունը բաց են թողնում երևակայությունն իր ամբողջ թռիչքով: Մարդն այստեղ հասնում է իր ամբողջական կատարելության: Իր ցեղի և իր դարի աչքերում նա սահմաններ, թերություններ չունի: Նա իդեալական է:
Այժմ քննարկենք ֆիզիկական մարդու հատկանիշները: Ամենաառաջինը անազարտ առողջությունն է: Ապա, քանի  որ մարդը գործող էակ է, նրա գործունեությունը նրա շարժումն է: Ուրեմն բարերար հատկանիշների շարքին կդասենք նրա ֆիզիկական շարժման կարողությունները: Երրորդը, մարդու հոգին է, այսինքն‵ կամքը, բանականությունը և սիրտը: Առաջին հայացքից թվում է, որ վերջիններս մարդու ֆիզիակական հատկությունների կոնտեքստից դուրս են, սակայն հոգին դրսևորվում է մարմնական ոջ կառուցվածքի, կեցվածքի, գլխաձևի, դեմքի արտահայտության մեջ: Այսպեսկարելի է զգալ, որ նա ազատ է ու առողջ կամ գերազանց է ու մեծ: Ահա ինչու, երբ մենք կամենում ենք պատկերացնել կատարյալ մարմին, մենք վերցնում ենք մարդուն այն ժամանակաշրջանում, որտեղ հոգին դեռևս երկրորդ տեղ չէր մղել մարմնին, իսկ մտածողությունը ֆունկցիա էր և ոչ թե բռնակալություն:
Այսպիսով, արժեքների այս աստիճանակարգման համաձայն կարելի է ֆիզիկական մարդուն պատկերող արվեստներումմ էլ աստիճանակարգում մտցնել. հավասար պայմաններում երկերը առավել կամ նվազ գեղեցիկ կլինեն‵ նայած, թե որքան լիակատար կներկայացնեն այն հատկանիշները, որոնք բարիք են մարմնի համար:
Սանդուխքի ամենաստորին աստիճանում գտնվում է այն արվեստը, որը դիտավորյալ ջնջում է այդ բոլորը: Այդ արվեստը սկսում է հնադարյան հեթանոսության անկման պահից և տևում է մինչև Վերածննունդ: Այդ ժամանակի արվեստը /միջնադարյան կաթոլիկ կամ բողոքական արվեստ, Ռեմբրանդ/ ճշմարտությունն ավելի լավ են զգում, քան գեղեցկությունը: Նրանք գերադասում էին կարևոր, քան բարերար հատկանիշները, հոգեկան, քան մարմնական կյանքը,ներքին զգացմունքի բանաստեղծականություն, քան զգայարանների արտաքին վայելք: Իտալական վերծննդի վարպետները‵ ֆլորենտացի անատոմիստները, վաղնջական հեթանոսության ճշմարիտ վերարտադրողներ էին: Ֆլորենցիան գեղեցիկի երկրորդ հայրենիքն է, առաջինն Աթենքն էր: Իսկական տեսանելի աստվածները ծնվել են այնտեղ. այն քաղաքակրթությունը, որն ավելի պարզ էր, այն կրոնը, որն ավելի հարմարեցված էր , այն մարմնակրթությունը, որն ավելի մտացված էր, առաջ բերեցին ազնվական մի տիպ, որն ավելի հպարտ խաղաղություն ուներ, ավելի ներդաշնակ և ազատ շարժումներ և ավելի բնական կատարելիություն:
Այսպես է այն երկաստիճանությունը, որի համաձայն դասավորվում են թե իրերի հատկանիշները և թե գեղարվեստական ստեղծագործության արժեքները: Հատկանիշները որքան ավելի կարևոր լինեն կամ բարերար, այնքան ավելի բարձր տեղ կգրավեն ու ավելի բարձր կարգի կդասվեն այն գեղարվեստական ստեղծագործությունները, որոնց միջոցով արտահայտվում են:
Երրորդ սանդուխքը որոշվում է նրանով, թե որքանով են կենտրոնացված ստեղծագործություններում բոլոր էֆեկտները. գեղարվեստական ստեղծագործությունն այնքան ավելի գեղեցիկ է, որքան ավելի ուժեղ ցայտունությամբ են օժտված նրանում արտահայտվեղ հատկանիշները, որքամով վերջինս ավելի գերակշռությամբ է տպավորվում և արտահայտվում նրանում: Գլուխգործոց է այն ստեղծագործությունը, որի մեջ ուժը /հատկանիշը/ մեծագույն զարգացում է ստանում, քան այն ունի բնական ձևով:
Այսպես, հատկանիշներն ինքնին քննարկելուց հետո մեզ մնում է քննարկել գեղարվեստական ստեղծագործության մեջ նրանց  մարմնացման գործընթացի մասին: Նրանք պետք է գեղարվեստական ստեղծագործության մեջ տիրապետող դառնան: Ինչը հնարավոր է միայն, եթե գեղարվեստական ստեղծագործության բոլոր մասերը ծառայեն այդ նպատակի համար: Այլ խոսքով, նկարի, արձանի, պոեմի, շենքի, սիմֆոնիայի մեջ բոլոր էֆեկտները պետք է կենտրոնացված լինեն: Այս կենտրոնացման աստիճանն էլ որոշում է գեղարվեստական ստեղծագործության տեղը‵ երրորդ աստիճանակարգումը: 
Գրականության մեջ այդ էֆեկտներն են 
· նկարագիրը, որը պետք է ավելի զորավոր լինի, քան իրական կյանքում
· անցքերն ու կացությունները, որոնք պետք է նպաստեն նկարագրի բացահայտմանը /բախումներ, կուլմինացիաներ և այլ/
· ոճը, որը պետք է համապատասխանի ստեղծագործության մյուս մասերի հետ:
Մեզ մնում է քննարկել այն արվեստները, որոնք պատկերում են մարդու ֆիզիկականը: Այստեղ արվեստագետի համար իր նկարագիրն ցայտուն դարձնելու համար կամ կենսունակ մարմին կերտելու համար կարեւորվում են ոսկրային եւ մկանային ատաղձների ներդաշնակությունը, մանրամասնությունները՝ կապված ջլի սլացքի, մարմնի շրջագիծը ձեւող գծերի, մարմինը կազմող զանգվածնների համամասնությունների, մի խոսքով, մարմնի  ճարտարապետության հետ: Երրորդ տարը գույնն է: 

Գույն- Գույնն ինքնին, ինչպես գծերը, նմանողական կիրառումից դուրս ունեն իրենց նշանակությունը: Գունային գաման ազդում է մեր ընկալման վրա. մեր տպավորությունը փոխվում է գույների զուգորդումներից: Նկարը գունավորր մակերեւույթ է, որի մեջ զանազան տոները ու լույսի աստիճանները բաշխված են որոշակի ընտրությամբ: Հետեւաբար նկարչի վերաբերմունքը գույնի նկատմամբ որոշում է նրանց ստեղծագործության արժեքը: Պատկերվող կերպարի հետ գույնի հարաբերությունն այնպես է, ինչպես նվագակցությունը երգի հետ:  Դեռ ավելին, երբեմն գույնն այնքան կարեւոր է դառնում, որ նա է երգը, իսկ կերպարանքները նվագակցություններն են միայն: Այսպիսով, գույնի ներգործությունը նկարագիրն արտահայտելու համար պետք է համապատասխանի մյուս ներգործություններին: 
Ելնելով մերը նկարագրված սկզբունքից նկարիչների գործերը կարելի է դասակարգել, այսինքն՝ դրանք առավել կամ պակաս գեղեցիկ կարելի է համարել՝ ելնելով նրանից, թե որքանով է լիակատար նրանցում դրսեւորվել էֆեկտների կենտրոնացումը:
Այսպես, նկարչության պատմության սկզբնական ժամանակաշրջանում ասըեղծագործություններն անկատար էին, քանի որ նկարիչները զարգացած չէին այնքան կենտրոնացնելու համար էֆեկտները: Նրանցից մի մասը նրանք կիրառում էին հմտորեն, մյուսները՝ ոչ: Օրինակ, թե հանճարով եւ թե ոգով Ջոտտոն նմանվում էր Ռաֆայելին, սակայն նա չուներ Ռաֆայելի կրթությունը, հետեւաբար նրա հմտությունները, այդ պատճառով նրա արվեստն այնքան լիակատար չէ, որքան Ռաֆայելինը:   Երկրորդ շրջանը սկսվում է նկարիչ-անատոմիստներից, որոնք առաջին անգամ պատկերեցին ամրակուռ, լավ կապակցված մարմիններ: Բայց նրանց պակասում էին արվեստի մյուս մասերը. նրանք անծանոթ էին գծերի եւ զանգվածների այն ճարտարապետությանը, որն իդեալական կորություններով ու համամասնություններով ձեւավորում է գեղեցիկ մարմին, նրանց անծանոթ էին շարժման եւ դեմքի այլազանությունները, գույնի ճոխություները: Այդ պատճառով Վերոքքիոյի, Պոլլայոլոյի, Կաստանյոյի կերպարների Լեոնարդո դա Վինչին անվանում էր ընկույզի տոպրակներ: 
Պետք է Մեսսինացի Անտոնելոն Իտալիա ներմուծեր յուղաներկը, Լեոնարդոն լույսի անզգալի դեգրադացիայի գյուտը հայտնաբերեր եւ այլն, որպեսզի արվեստի բոլոր տարրերը կարողանային ժողովվել մի արվեստի մեջ: Ամբողջական գործը դուրս է գալիս մի գլխավոր արմատից: Նախնական մի զգայունություն աճեցնում է էֆեկտների մի կենտրոնացում՝ ամբողջի մի ներդաշնակություն, որոնց բոլո մանրամասնությունները հնարավոր չէ վեր հանել:

